
ФАРҒОНА ВИЛОЯТИ ШАҲАР ДУМАЛАРИГА САЙЛОВЛАРНИНГ ТАШКИЛ ЭТИЛИШИ ТАРИХИГА ДОИР
Шаҳарлар ҳар бир жамиятнинг ажралмас қисми бўлиб, жамият билан биргаликда айрим синфлар ёки ижтимоий гуруҳларнинг манфаатларини кўзлаб эмас, балки жамиятнингн барча аъзолари манфаатларини ҳисобга олган ҳолда ривожланиб боради. Мамлакатда шаҳарлар тараққиёти уларнинг иқтисодиётга қўшадиган ҳиссаси самарадорлигини оширишни, аҳоли турмуш шароити ва яшаш тарзини яхшилашни ўз ичига олади. Турли хил шаҳарларнинг ижтимоий-иқтисодий ва маданий жиҳатдан ривожлантириш, шу шаҳарларда истиқомат қилаётган кенг аҳоли қатламларини турмуш даражасини у ёки бу даражада ўзгаришида муҳим аҳамият касб этади.   

1917 йил февраль инқилобининг натижасида Россияда 305 йил давом этган Романовлар сулоласи ва империя тузуми ағдариб ташланган. Россия империясидаги февраль инқилобининг ғалабаси ва подшонинг мустабид тузумини ағдарилганлиги ҳақидаги хабар, 1917 йил 3 март куни Фарғона вилоятининг Скобелев, Қўқон, Андижон, Наманган, Марғилон ва бошқа шаҳарларига етиб келган.  Бу хабар мустамлака тузумидан азият чеккан барча Тур​кис​тон ўлкаси фуқоролари томонидан, шу жумладан Фарғона вилояти фуқа​ро​лари томонидан катта қувонч билан кутиб олинган. Скобелев шаҳ​ри​дан Тошкент шаҳрига юборилган телеграммада “Шаҳарда оммавий хур​санд​чилик ва кўтаринки кайфият. Шаҳар аҳолиси ва шаҳардаги ҳарбий қисмлар катта қувонч билан янги тузилган хукумат томонига ўтдилар. Шаҳардаги полиция қисмлари қуролсизлантирилди” сўзлари битилган эди [1, с. 101].  

Россияда 1917 йилнинг март ойида император Николай II тахтдан воз кечганидан сўнг, Керенский раҳбарлигида Муваққат Хукумат ташкил этил​ган. 1917 йилнинг 7 апрель куни Туркистон ўлкасини бошқариш учун Мувақ​қат Хукуматнингг Туркистон Комитети ташкил этилган. Муваққат Ҳукумат 1917 йилнинг март ойида мамлакатнинг бошқарув масаласига доир бир қатор декретлар ва қонунлар эълон қилинган. Янги ҳукумат айниқса маҳаллий ўзиниўзи бошқариш муассасаларини ташкил этишга, шу жумладан мамлакатнинг барча шаҳарларида шаҳар думаларини ташкил этилишига алоҳида, жид​дий эътибор берган. Янги ташкил этиладиган шаҳар думалари сайлов асосида ташкил этилиши белгилаб қўйилган. Шаҳар думасига сайловлар демократик сайлов тамойиллари асосида: умумий, тўғридан тўғри, сайловчиларнини тенг ҳуқуқли ва яширин овоз бериш йўли билан ўтказилиши шартлиги ало​ҳида таъкидланган.         


Россиянинг марказий худудларида ва чекка ўлкаларида нашр этиладиган газеталар саҳифаларида ҳам янги ташкил этиладиган шаҳар думаларига ўтказиладиган сайловларга тайёргарлик масалаларини кенг ёритиб беришга ҳаракат қилинган. Кўплаб газеталарда келтирилган маълумотларда Россия-нинг кўплаб шаҳарларида сайловчилар рўйхатига киритилган фуқороларнинг кўпчилиги сайлов олди жараёнларига бефарқ пассив муносабатда бўлаётгани ва фуқороларнинг кўпчилиги сайловларда иштирок этмаётганлиги таъкид-ланган. Масалан: Муваққат Хукуматнинг раҳбарларидан бири Владислав Ме​ров​скийнинг таъкидлашича Феодосия шаҳар думасига ўтказилган сайлов-ларда 16000 нафар сайловчилардан 8000 нафари, Царицинь шаҳар думасига ўтказилган сайловларда 70000 нафар сайловчилардан атига 30000 нафари иштирок этган [2, с. 1].     
1917 йил февраль буржуа инқилобига қадар, шаҳар думаларига сайлов​лар 1892 йил 11 июнда қабул қилинган “Шаҳар Низоми” асосида ташкил этилган. Ушбу низомга кўра, шаҳар фуқороларига мулк цензи асосида сай​лаш ҳуқуқи берилган. Аҳоли сони 100000 мингдан кўп бўлган пойтахт ва йирик шаҳарларда қиймати 3000 рубльга тенг, губерня шаҳарларида қиймати 1000 ёки 1500 рубльга тенг, уезд шаҳарларида эса қиймати 300 рубльга тенг бўлган кўчмас мулк эгалари, шаҳардаги савдо ёки ишлаб чиқариш корхона​лари эгалари, гильдияларга аъзолиги ҳақида гувоҳномага эга бўлган шаҳар фуқоролари шаҳар думаларига ўтказиладиган сайловларда иштирок этиш ҳуқуқига эга бўлганлар [3, с. 234]. Ўрта ва майда буржуазия табақалари вакиллари сайлов ҳуқуқига эга бўлмаганлар. Натижада Россия империяси  шаҳарларида сайловчилар сони бир неча баробарга қисқарган. 

1917 йил апрель-июнь ойларида Муваққат Хукумат юқоридаги низомга бир қатор ўзгаришлар киритган. Аввалги мулк цензи асосида сайланган шаҳар думалари ўрнига, умумий ва тенг ҳуқуқлилик асосида сайланадиган шаҳар думаларига ташкил этилган. 1917 йилнинг 9 июнь куни Муваққат Хукумат томонидан: “Амалдаги шаҳар низомига шаҳарларнинг жамоатчилик асосида бошқарувига ўз-гартиришлар киритиш тўғрисида”ги қарори қабул қилинган. Бу қарорга кўра, шаҳарларни ўзини ўзи бошқариш муассасалари ваколатига: маҳаллий бошқарувга оид барча фаолият турлари, шаҳар хўжа​лигини бошқариш ва назорат қилиш, шунингдек барча қонунда белги​лан​ган ваколатлар киритилган [4, с. 15]. Бу қарор шаҳар низомига янги ўзгар​ти​ришлар кири​тил​гунига қадар амал қилиши алоҳида таъкидлаган.  

Низомга киритилган янги қўшимчалар шаҳар думалари ваколатларини бирмунча кенгайтирган. Бундан буён шаҳар думаси раисини, шаҳар бошқарув муассасасини вакилларини, шаҳар бошқармаси бошлиғини, шаҳар бошқармаси бошлиғи ўринбосарларини сайлаш ва лавозимига тайинлаш ҳуқуқи шаҳар думалари ихтиёрига берилган.

1917 йилнинг 15 апрель куни Муваққат Хукуматнинг Туркистон Комитети томонидан “Туркистон ўлкаси шаҳарларида шаҳар думаларини ташкил этиш” тўғрисида қарор қабул қилинган.  1917 йилнинг апрель ва май ойла​ри​да Фарғона вилояти шаҳарларида ҳам ўзини-ўзи бошқариш муассасалари - шаҳар думалари ташкил этишга тайёргалик бошланган. Фарғона вилояти шаҳар​ларини аҳолиси, барча Туркистон ўлкаси халқлари каби Россиядаги 1917 йил февраль инқилоби, Туркистон генерал губернаторлигининг тугати​лиши ва Муваққат Хукуматнинг Туркистон Комитетининг ташкил эти​лиши жараёнларига катта ҳайрихохлик билан қараган. Фарғона вилоя​ти​нинг аҳо​лиси янги ислоҳотлар ўтказилиши, халқ оммасига демократик эркин​ликлар берилишига катта умид билан қараган.   


Фарғона вилояти шаҳарларида шаҳар думаларини ташкил этилишида аҳолининг турли табақалари фаол иштирок этганлар. Подшо Россияси дав​ри​да шаҳар хўжалиги ва шаҳар бошқарув муассасалари фаолияти аҳолини кенг қатламларини эътиборини жалб этмаган. Фақатгина шаҳар бошқарув муассасаларида бирор бир лавозимни эгаллаган кишиларни эътиборини жалб этган холос.


1917 йилнинг апрель-май ойларига келиб, шаҳарлар аҳолиси шаҳарлар​да ўзини-ўзи бошқарув муассасалари, шаҳар думаларини ташкил этилиши жараёнларида фаол иштирок эта бошлаган.   

Сайлов жараёнларида фуқаролар яъни сайловчилар муҳим ўрин тутадилар. Аммо Туркистон ўлкасининг айрим шаҳарларида бўлганидек, Тошкент шаҳрининг европалик аҳоли вакиллари истиқомат қиладиган худудларида шаҳар думалари сайловларига тайёргарлик жараёнлари жуда суст борган. “Туркестанские Ведомости” газетасининг 1917 йил 25 июль № 100 сонида “Обиватель” номли мақолада: “Ҳохлаган сайлов ўтказиладиган сайлов участкасига бориб сайловчилар рўйхатига киритилган сайловчилардан қанчаси сайлов карточкаларини олиб кетиш учун ташриф буюрди, деб савол бер-сангиз, ҳамма бир хил жуда ҳам оз деб жавоб беради. Сайловчиларни 10% и ёки 20% и ташриф буюрди деб жавоб беради” деган маълумот келтирилган [5, С. 1.] 

Ҳақиқатан ҳам ҳар куни сайлов участкаларига саноқли сайловчилар ташриф буюрган холос. Аммо бу холат шаҳарларнинг фақат европалик аҳоли истиқомат қиладиган янги шаҳар қисмида кўзга ташланган. Шаҳарларнинг маҳаллий миллат вакиллари истиқомат қиладиган қисмида аҳвол тамоман бошқача бўлган. Маҳаллий миллат вакиллари ўзларининг фуқаролик бурчларига, европалик аҳоли вакилларига нисбатан катта маъсулият билан ёндошганлар. Шаҳарларнинг асосан маҳаллий миллат вакиллари истиқомат қиладиган эски шаҳар қисмидаги сайлов участкаларида маҳаллий миллат вакиллари ўзларининг сайлов карточкаларини олиш учун навбатда турганлар. Маҳаллий миллат вакиллари орасида шаҳар думасига сайловларда иштирок этмайдиганлар сони европалик миллат вакилларига нисбатан жуда оз бўлиши сайлов-лар бошланмасидан олдиноқ маълум бўлган.

Шаҳар думаларига сайловларга тайёргарлик кундан кунга қизғин тус олган. Турли партияларнинг комитетларида сайловларга қизғин тайёргарлик ишлари олиб борилган. Партиялар кўпроқ сайловчиларни ўз томонларига оғдириб олиш мақсадида, турли мазмундаги чақириқлар, тарғибот ва ташвиқот варақалари, плакатлар, расмлар тайёрлаганлар. Сайловчилар эътиборини қозониш учун турли тадбирларни ташкил этганлар. Масалан: Маҳаллий аҳоли зич яшайдиган ҳудудларда сайлов олди йиғилишларини, хатто митингларни ташкил этганлар. Йиғилиш ва митингларда маҳаллий аҳоли орасида катта обрўга эга фуқоролар ва мансабдор шахслар сўзга чиқиб, аҳолини ўзлари қўллаб қувватлаётган рўйхатдаги номзодларга овоз беришга даъват эт​ган​лар. Янги тузилган партиялар ва гуруҳлар ҳам шаҳар думаларига ўткази​ладиган сайловларда ўзлари тузган номзодлар сайлов рўйхати билан иштирок этганлар. Айрим шаҳарларда турли партияларнинг тарғиботчилари ўртасида ҳам, ўзаро қарама-қаршиликлар ва келишмовчиликлар келиб чиққан. Деярли барча партияларнинг тарғиботчилари сайловларга тайёргарлик жараёнларида, белгилаб қўйилган сайловларга тайёргарлик жараёнидаги талабларни бузганлар. 
Муваққат Ҳукуматнинг 1917 йил 3 июндаги қарорига кўра, давлат маъмурий бошқарув муассасаларида ва милиция тизимида хизмат қилаётган фуқоролар ҳам шаҳар думалари депутатлари сайланадиган сайловларда иштирок этиш ҳуқуқига эга бўлганлар. Шаҳар думалари депутатлари сайловларида фақатгина роҳиблар, ақли заиф, тентак, кар ва соқовлар қонунга би​ноан иштирок этмасликлари кўрсатиб ўтилган. 

Шу қарорга кўра, аёлларга ҳам сайловларда иштирок этиш ҳуқуқи  берилган. “Ўртоқ аёллар буюк озодлик даври келди. Кечаги ҳуқуқсиз аёллар бугун озод фуқороларга айландик. Биз хаётимизда биринчи маротаба шаҳар думасига ўтказиладиган сайловларда иштирок етиш ҳуқуқига эга бўлдик. Шаҳар ўзини-ўзи бошқариш муассасаларини яқин дўсти сифатида, шаҳарларимиздаги мавжуд муаммоларни ва эҳтиёжларимизни ҳал қилишда ёрдам бериш учун ҳам сайловларда фаол иштирок этишимиз лозим [6, с. 3]”.  

